
Karnabharam of Bhasa

ಮಹಾಕವಿಶ್ರೀಭಾಸಪ್ರಣೀತಂ ಕರ್ಣಭಾರಂ

.. ಶ್ರೀಃ..
ಶ್ರೀಗಣೇಶಾಯ ನಮಃ .
(ನಾಂದ್ಯತೇ ತತಃ ಪ್ರವಿಶತಿ ಸೂತ್ರಧಾರಃ)
ಸೂತ್ರಧಾರಃ–
ನರಮೃಗಪತಿವರ್ಷ್ಮಾಲೋಕನಭ್ರಾಂತನಾರೀ-
ನರದನುಜಸುಪರ್ವವ್ರಾತಪಾತಾಲಲೋಕಃ .
ಕರಜಕುಲಿಶಪಾಲೀಭಿನ್ನದೈತ್ಯೇಂದ್ರವಕ್ಷಾಃ
ಸುರರಿಪುಬಲಹಂತಾ ಶ್ರೀಧರೋಽಸ್ತು ಶ್ರಿಯೇ ವಃ .. 1..
ಏವಮಾರ್ಯಮಿಶ್ರಾನ್ ವಿಜ್ಞಾಪಯಾಮಿ . ಅಯೇ ಕಿನ್ನುಖಲು ಮಯಿ
ವಿಜ್ಞಾಪನವ್ಯಗ್ರೇ
ಶಬ್ದ ಇವ ಶ್ರೂಯತೇ .ಅಂಗ !ಪಶ್ಯಾಮಿ .

(ನೇಪಥ್ಯೇ)
ಭೋ ಭೋ !ನಿವೇದ್ಯತಾಂ ನಿವೇದ್ಯತಾಂ ಮಹಾರಾಜಾಯಾಂಗೇಶ್ವರಾಯ .

ಸೂತ್ರಧಾರಃ –ಭವತು,ವಿಜ್ಞಾತಂ .

ಸಂಗ್ರಾಮೇ ತುಮುಲೇ ಜಾತೇ ಕರ್ಣಾಯ ಕಲಿತಾಂಜಲಿಃ .
ನಿವೇದಯತಿ ಸಂಭ್ರಾಂತೋ ಭೃತ್ಯೋ ದುರ್ಯೋಧನಾಜ್ಞಯಾ .. 2..

(ನಿಷ್ಕ್ರಾಣ್ತಃ)
ಪ್ರಸ್ತಾವನಾ .

(ತತಃ ಪ್ರವಿಶತಿ ಭಟಃ)
ಭಟಃ –ಭೋ ಭೋ !ನಿವೇದ್ಯತಾಂ ನಿವೇದ್ಯತಾಂ ಮಹಾರಾಜಾಯಾಂಗೇಶ್ವರಾಯ
ಯುದ್ಧಕಾಲ ಉಪಸ್ಥಿತ ಇತಿ .

ಕರಿತುರಗರಥಸ್ಥೈಃ ಪಾರ್ಥಕೇತೋಃ ಪುರಸ್ತಾದ್
ಮುದಿತನೃಪತಿಸಿಂಹೈಃ ಸಿಂಹನಾದಃ ಕೃತೋಽದ್ಯ .
ತ್ವರಿತಮರಿನಿನಾದೈರ್ದುಃಸಹಂ ಲೋಕವೀರಃ
ಸಮರಮಧಿಗತಾರ್ಥಃ ಪ್ರಸ್ಥಿತೋ ನಾಗಕೇತುಃ .. 3..
(ಪರಿಕ್ರಮ್ಯಾವಲೋಕ್ಯ)ಅಯೇ ಏಷೋಂಗರಾಜಃ ಸಮರಪರಿಚ್ಛದಪರಿವೃತಃ

ಶಲ್ಯರಾಜಸಹಿತಃ ಸ್ವಭವನಾನ್ನಿಷ್ಕ್ರಮ್ಯೇತ ಏವಾಭಿವರ್ತತೇ .ಭೋಃ
! ಕಿನ್ನುಖಲು ಯುದ್ಧೋತ್ಸವಪ್ರಮುಖಸ್ಯಾ ದೃಷ್ಟಪರಾಕ್ರಮಸ್ಯಾಭೂತಪೂರ್ವೋ
ಹೃದಯಪರಿತಾಪಃ .ಏಷ ಹಿ,

ಅತ್ಯುಗ್ರದೀಪ್ತಿವಿಶದಃ ಸಮರೇಂಗ್ರಗಣ್ಯಃ
ಶೌರ್ಯೇ ಚ ಸಂಪ್ರತಿ ಸಶೋಕಮುಪೈತಿ ಧೀಮಾನ್ .

ಪ್ರಾಪ್ತೇ ನಿದಾಘಸಮಯೇ ಘನರಾಶಿರುದ್ಧಃ
ಸೂರ್ಯಃ ಸ್ವಭಾವರುಚಿಮಾನಿವ ಭಾತಿ ಕರ್ಣಃ .. 4..
ಯಾವದಪಸರ್ಪಾಮಿ . (ನಿಷ್ಕ್ರಾಂತಃ)
(ತತಃ ಪ್ರವಿಶತಿಯಥೋಕ್ತರೂಪಃ ಕರ್ಣಃ ಶಾಲ್ಯಶ್ಚ)
ಕರ್ಣಃ –
ಮಾ ತಾವನ್ಮಮ ಶರಮಾರ್ಗಲಕ್ಷಭೂತಾಃ
ಕಿಂ ಪ್ರಾಪ್ತಾಃ ಕ್ಷಿತಿಪತಯಃ ಸಜೀವಶೇಷಾಃ .
ಕರ್ತವ್ಯಂ ರಣಶಿರಸಿ ಪ್ರಿಯಂ ಕುರೂಣಾಂ
ದ್ರಷ್ಟವ್ಯೋ ಯದಿ ಸ ಭವೇದ್ ಧನಂಜಯೋಮೇ .. 5..

ಶಲ್ಯರಾಜ !ಯತ್ರಾಸಾವರ್ಜುನಸ್ತತ್ರೈವ ಚೋದ್ಯತಾಂ ಮಮ ರಥಃ .
ಶಲ್ಯಃ –ಬಾಢಂ . (ಚೋದಯತಿ)
ಕರ್ಣಃ –ಅಹೋತುಖಲು,
ಅನ್ಯೋನ್ಯಶಸ್ತ್ರವಿನಿಪಾತನಿಕೃತ್ತಗಾತ್ರ-
ಯೌಧಾಶ್ವವಾರಣರಥೇಷು ಮಹಾಹವೇಷು .

ಕ್ರುದ್ಧಾಂತಕಪ್ರತಿಮವಿಕ್ರಮಿಣೋ ಮಮಾಪಿ
ವೈಧುರ್ಯಮಾಪತತಿ ಚೇತಸಿಯುದ್ಧಕಾಲೇ .. 6..

ಭೋಃ ! ಕಷ್ಟಂ .

ಪೂರ್ವಂ ಕುಂತ್ಯಾಂ ಸಮುತ್ಪನ್ನೋ ರಾಧೇಯ ಇತಿ ವಿಶ್ರುತಃ .
ಯುಧಿಷ್ಠಿರಾದಯಸ್ತೇ ಮೇಯವೀಯಾಂಸಸ್ತು ಪಾಂಡವಾಃ .. 7..
ಅಯಂ ಸ ಕಾಲಃ ಕ್ರಮಲಬ್ಧಶೋಭನೋ
ಗುಣಪ್ರಕರ್ಷೋ ದಿವಸೋಽಯಮಾಗತಃ .
ನಿರರ್ಥಮಸ್ತ್ರಂ ಚ ಮಯಾ ಹಿ ಶಿಕ್ಷಿತಂ
ಪುನಶ್ಚ ಮಾತುರ್ವಚನೇನ ವಾರಿತಃ .. 8..
ಭೋ ಮದ್ರರಾಜ ! ಶ್ರೂಯತಾಂ ಮಮಾಸ್ತ್ರಸ್ಯ ವೃತ್ತಾಂತಃ .
ಶಲ್ಯಃ –ಮಮಾಪ್ಯಸ್ತಿ ಕೌತೂಹಲಮೇನಂ ವೃತ್ತಾಂತಂ ಶ್ರೋತುಂ .

ಕರ್ಣಃ –ಪೂರ್ವಮೇವ ಚಾಹಂ ಜಾಮದಗ್ನ್ಯಸ್ಯ ಸಕಾಶಂ ಗತವಾನಸ್ಮಿ .
ಶಲ್ಯಃ – ತತಸ್ತತಃ .

ಕರ್ಣಃ – ತತಃ,
ವಿದ್ಯುಲ್ಲತಾಕಪಿಲತುಂಗಜಟಾಕಲಾಪಂ
ಉದ್ಯತ್ಪ್ರಭಾವಲಯಿನಂ ಪರಶುಂ ದಧಾನಂ .

ಕ್ಷತ್ರಾಂತಕಂ ಮುನಿವರಂ ಭೃಗುವಂಶಕೇತುಂ
ಗತ್ವಾ ಪ್ರಣಮ್ಯ ನಿಕಟೇ ನಿಭೃತಃ ಸ್ಥಿತೋಽಸ್ಮಿ .. 9..
ಶಲ್ಯಃ – ತತಸ್ತತಃ .
ಕರ್ಣಃ – ತತಸ್ತೇನ ಜಾಮದಗ್ನ್ಯೇನ ಮಮಾಶೀರ್ವಚನಂ ದತ್ತ್ವಾ ಪೃಷ್ಟೋಽಸ್ಮಿ,
ಕೋ ಭವಾನ್ ಕಿಮರ್ಥಮಿಹಾಗತ ಇತಿ .

ಶಲ್ಯಃ – ತತಸ್ತತಃ .
ಕರ್ಣಃ –ಭಗವನ್ !ಅಖಿಲಾನ್ಯಸ್ತ್ರಾಣ್ಯುಪಶಿಕ್ಷಿತುಮಿಚ್ಛಾಮೀತ್ಯುಕ್ತವಾನಸ್ಮಿ .
ಶಲ್ಯಃ – ತತಸ್ತತಃ .
ಕರ್ಣಃ – ತತ ಉಕ್ತೋಽಹಂ ಭಗವತಾ,ಬ್ರಾಹ್ಮಣೇಷೂಪದೇಶಂ ಕರಿಷ್ಯಾಮಿ,

ನ ಕ್ಷತ್ರಿಯಾಣಾಮಿತಿ .

ಶಲ್ಯಃ –ಅಸ್ತಿ ಖಲು ಭಗವತಃ ಕ್ಷತ್ರಿಯವಂಶ್ಯೈಃ ಪೂರ್ವವೈರಂ . ತತಸ್ತತಃ .
ಕರ್ಣಃ – ತತೋ ನಾಹಂ ಕ್ಷತ್ರಿಯ ಇತ್ಯಸ್ತ್ರೋಪದೇಶಂ ಗ್ರಹೀತುಮಾರಬ್ಧಃ .
ಶಲ್ಯಃ – ತತಸ್ತತಃ .
ಕರ್ಣಃ – ತತಃ ಕತಿಪಯಕಾಲಾತಿಕ್ರಮೇ ಕದಾಚಿತ್
ಫಲಮೂಲಸಮಿತ್ಕುಶಕುಸುಮಾಹರಣಾಯಗತವತಾ ಗುರುಣಾ ಸಹಾನುಗತೋಽಸ್ಮಿ
.

ತತಃ ಸ ಗುರುರ್ವನಭ್ರಮಣಪರಿಶ್ರಮಾನ್ಮದಂಕೇ ನಿದ್ರಾವಶಮುಪಗತಃ .
ಶಲ್ಯಃ – ತತಸ್ತತಃ .
ಕರ್ಣಃ – ತತಃ,
ಕೃತ್ತೇ ವಜ್ರಮುಖೇನ ನಾಮ ಕೃಮಿಣಾ ದೈವಾನ್ಮಮೋರುದ್ವಯೇ
ನಿದ್ರಾಚ್ಛೇದಭಯಾದಸಹ್ಯತ ಗುರೋರ್ಧೈರ್ಯಾತ್ ತದಾ ವೇದನಾ .

ಉತ್ಥಾಯ ಕ್ಷತಜಾಪ್ಲುತಃ ಸ ಸಹಸಾ ರೋಷಾನಲೋದ್ದೀಪಿತೋ
ಬುದ್ಧ್ವಾ ಮಾಂ ಚ ಶಶಾಪ ಕಾಲವಿಫಲಾನ್ಯಸ್ತ್ರಾಣಿ ತೇ ಸಂತ್ವಿತಿ .. 10..

ಶಲ್ಯಃ –ಅಹೋ ಕಷ್ಟಮಭಿಹಿತಂ ತತ್ರಭವತಾ .

ಕರ್ಣಃ –ಪರೀಕ್ಷಾಮಹೇ ತಾವದಸ್ತ್ರಸ್ಯ ವೃತ್ತಾಂತಂ . (ತಥಾ ಕೃತ್ವಾ)
ಏತಾನ್ಯಸ್ತ್ರಾಣಿ ನಿರ್ವೀರ್ಯಾಣೀವ ಲಕ್ಷ್ಯಂತೇ .ಅಪಿಚ,

ಇಮೇ ಹಿ ದೈನ್ಯೇನ ನಿಮೀಲಿತೇಕ್ಷಣಾ
ಮುಹುಃ ಸ್ಖಲಂತೋ ವಿವಶಾಸ್ತುರಂಗಮಾಃ .

ಗಜಾಶ್ಚ ಸಪ್ತಚ್ಛದದಾನಗಂಧಿನೋ
ನಿವೇದಯಂತೀವ ರಣೇ ನಿವರ್ತನಂ .. 11..

ಶಂಖದುಂದುಭಯಶ್ಚ ನಿಃಶಬ್ದಾಃ .
ಶಲ್ಯಃ –ಭೋಃ ! ಕಷ್ಟಂ ಖಲ್ವಿದಂ .

ಕರ್ಣಃ – ಶಲ್ಯರಾಜ !ಅಲಮಲಂ ವಿಷಾದೇನ .

ಹತೋಽಪಿ ಲಭತೇ ಸ್ವರ್ಗಂ ಜಿತ್ವಾ ತು ಲಭತೇ ಯಶಃ .
ಉಭೇ ಬಹುಮತೇ ಲೋಕೇ ನಾಸ್ತಿ ನಿಷ್ಫಲತಾ ರಣೇ .. 12..

ಅಪಿಚ,

ಇಮೇ ಹಿಯುದ್ಧೇಷ್ವನಿವರ್ತಿತಾಶಾ
ಹಯಾಃ ಸುಪರ್ಣೇನ ಸಮಾನವೇಗಾಃ .
ಶ್ರೀಮತ್ಸು ಕಾಂಬೋಜಕುಲೇಷು ಜಾತಾ
ರಕ್ಷಂತ್ಯಮೀಯದ್ಯಪಿ ರಕ್ಷಿತವ್ಯಂ .. 13..

ಅಕ್ಷಯೋಽಸ್ತು ಗೋಬ್ರಾಹ್ಮಣಾನಾಂ . ಅಕ್ಷಯೋಽಸ್ತು ಪತಿವ್ರತಾನಾಂ .

ಅಕ್ಷಯೋಽಸ್ತು
ರಣೇಷ್ವಪರಾಙ್ಮುಖಾನಾಂ ಯೌಧಪುರುಷಾಣಾಂ . ಅಕ್ಷಯೋಽಸ್ತು ಮಮ
ಪ್ರಾಪ್ತಕಾಲಸ್ಯಾ .
ಏಷ ಭೋಃ,ಪ್ರಸನ್ನೋಽಸ್ಮಿ .
ಸಮರಮುಖಮಸಹ್ಯಂ ಪಾಂಡವಾನಾಂ ಪ್ರವಿಶ್ಯ
ಪ್ರಥಿತಗುಣಗಣಾಢ್ಯಂ ಧರ್ಮರಾಜಂ ಚ ಬದ್ಧ್ವಾ .

ಮಮ ಶರವರವೇಗೈರರ್ಜುನಂ ಪಾತಾಯಿತ್ವಾ
ವನಮಿವ ಹತಸಿಂಹಂ ಸುಪ್ರವೇಶಂ ಕರೋಮಿ .. 14..

ಶಲ್ಯರಾಜಾ !ಯಾವದ್ ರಥಮಾರೋಹಾವಃ .
ಶಲ್ಯಃ –ಬಾಢಂ .

(ಉಭೌ ರಥಾರೋಹಣಂ ನಾಟಯತಃ)
ಕರ್ಣಃ – ಶಲ್ಯರಾಜ !ಯತ್ರಾಸಾವರ್ಜುನಸ್ತತ್ರೈವ ಚೋದ್ಯತಾಂ ಮಮ ರಥಃ .
(ನೇಪಥ್ಯೇ)
ಭೋ ಕಣ್ಣ !ಮಹತ್ತರಂ ಭಿಕ್ಖಂ ಯಾಚೇಮಿ . [ಭೋಃ ಕರ್ಣ !ಮಹತ್ತರಾಂ
ಭಿಕ್ಷಾಂ ಯಾಚೇ]
ಕರ್ಣಃ – (ಆಕರ್ಣ್ಯ)ಅಯೇ ವೀರ್ಯವಾನ್ ಶಬ್ದಃ .
ಶ್ರೀಮಾನೇವ ನ ಕೇವಲಂ ದ್ವಿಜವರೋ ಯಸ್ಮಾತ್ ಪ್ರಭಾವೋ ಮಹಾನ್
ಆಕರ್ಣ್ಯ ಸ್ವರಮಸ್ಯ ಧೀರಮಧುರಂ ಚಿತ್ರಾರ್ಪಿತಾಂಗಾ ಇವ .

ಉತ್ಕರ್ಣಸ್ತಿಮಿತಾಂಚಿತಾಕ್ಷವಲಿತಗ್ರೀವಾರ್ಪಿತಾಗ್ರಾನನಾಸ್

ತಿಷ್ಠಂತ್ಯಸ್ವವಶಾಂಗಯಷ್ಟಿ ಸಹಸಾ ಯಾಂತೋ ಮಮೈತೇ ಹಯಾಃ .. 15..
ಆಹೂಯತಾಂ ಸ ವಿಪ್ರಃ .ನ ನ .ಅಹಮೇವಾಹ್ವಯಾಮಿ .ಭಗವನ್ !ಇತ ಇತಃ .
(ತತಃ ಪ್ರವಿಶತಿ ಬ್ರಾಹ್ಮಣರೂಪೇಣ ಶಕ್ರಃ)
ಶಕ್ರಃ –ಭೋ ಮೇಘಾಃ !ಸೂರ್ಯೇಣೈವ ನಿವರ್ತ್ಯ ಗಚ್ಛಂತು ಭವಂತಃ .
(ಕರ್ಣಮುಪಗಮ್ಯ)ಭೋ ಕಣ್ಣ !ಮಹತ್ತರಂ ಭಿಕ್ಖಂ ಯಾಚೇಮಿ . [ಭೋಃ ಕರ್ಣ
!ಮಹತ್ತರಾಂ ಭಿಕ್ಷಾಂ ಯಾಚೇ .]

ಕರ್ಣಃ –ದೃಢಂ ಪ್ರೀತೋಽಸ್ಮಿ ಭಗವನ್ !

ಯಾತಃ ಕೃತಾರ್ಥಗಣನಾಮಹಮದ್ಯ ಲೋಕೇ
ರಾಜೇಂದ್ರಮೌಲಿಮಣಿರಂಜಿತಪಾದಪದ್ಮಃ .
ವಿಪ್ರೇಂದ್ರಪಾದರಜಸಾ ತು ಪವಿತ್ರಮೌಲಿಃ
ಕರ್ಣೋ ಭವಂತಮಹಮೇಷ ನಮಸ್ಕರೋಮಿ .. 16..

ಶಕ್ರಃ – (ಆತ್ಮಗತಂ) ಕಿನ್ನುಖಲು ಮಯಾ ವಕ್ತವ್ಯಂ .ಯದಿ ದೀರ್ಘಾಯುರ್ಭವೇತಿ
ವಕ್ಷ್ಯೇ ದೀರ್ಘಾಯುರ್ಭವಿಷ್ಯತಿ .ಯದಿ ನ ವಕ್ಷ್ಯೇ,ಮೂಢ ಇತಿ ಮಾಂ ಪರಿಭವತಿ
. ತಸ್ಮಾದುಭಯಂ ಪರಿಹೃತ್ಯ ಕಿನ್ನುಖಲು ವಕ್ಷ್ಯಾಮಿ .ಭವತು,ದೃಷ್ಟಂ .

(ಪ್ರಕಾಶಂ)ಭೋ ಕಣ್ಣಂ !ಸುಯ್ಯೇ ವಿಅ ಚಂದೇ ವಿಅ,ಹಿಮವಂತೇ ವಿಅ,ಸಾಗಳೇ
ವಿಅ,

ಚಿಟ್ಟದು ದೇ ಜಸೋ . [ಭೋಃ ಕರ್ನ !ಸೂರ್ಯ ಇವ,ಚಂದ್ರ ಇವ,ಹಿಮವಾನಿವ,

ಸಾಗರ ಇವ, ತಿಷ್ಠತು ತೇ ಯಶಃ .]
ಕರ್ಣಃ –ಭಗವನ್ ! ಕಿಂ ನ ವಕ್ತವ್ಯಂ ದೀರ್ಘಾಯುರ್ಭವೇತಿ .ಅಥವಾ ಏತದೇವ
ಶೋಭನಂ . ಕುತಃ,
ಧರ್ಮೋ ಹಿಯತ್ನೈಃ ಪುರುಷೇಣ ಸಾಧ್ಯೋ
ಭುಜಂಗಜಿಹ್ಣಾಚಪಲಾ ನೃಪಶ್ರಿಯಃ .
ತಸ್ಮಾತ್ ಪ್ರಜಾಪಾಲನಮಾತ್ರಬುದ್ಧ್ಯಾ
ಹತೇಷು ದೇಹೇಷು ಗುಣಾ ಧರಂತೇ .. 17..

ಭಗವನ್ ! ಕಿಮಿಚ್ಛಸಿ ಕಿಮಹಂ ದದಾಮಿ .

ಶಕ್ರಃ –ಮಹತ್ತರಂ ಭಿಕ್ಖಂ ಯಾಚೇಮಿ . [ಮಹತ್ತರಾಂ ಭಿಕ್ಷಾಂ ಯಾಚೇ .]

ಕರ್ಣಃ –ಮಹತ್ತರಾಂ ಭಿಕ್ಷಾಂ ಭವತೇ ಪ್ರದಾಸ್ಯೇ . ಶ್ರೂಯಂತಾಂ ಮದ್ವಿಭವಾಃ,
ಗುಣವದಮೃತಕಲ್ಪಕ್ಷೀರಧಾರಾಭಿವರ್ಷಿ
ದ್ವಿಜವರ ರುಚಿತಂ ತೇ ತೃಪ್ತವತ್ಸಾನುಪಾತಂ .

ತರುಣಮಧಿಕಮರ್ಥಿಪ್ರಾರ್ಥನೀಯಂ ಪವಿತ್ರಂ
ವಿಹಿತಕನಕಶೃಂಗಂ ಗೋಸಹಸ್ರಂ ದದಾಮಿ .. 18..

ಶಕ್ರಃ – ಗೋಸಹಸ್ಸಂ ತ್ತಿ .ಮುಹುತ್ತಅಂ ಖಿರಂ ಪಿಬಾಮಿ .ಣೇಚ್ಛಮಿ ಕಣ್ಣ

!ಣೇಚ್ಛಾಮಿ . [ಗೋಸಹಸ್ರಮಿತಿ .ಮುಹೂರ್ತಕಂ ಕ್ಷೀರ ಪಿಬಾಮಿ .ನೇಚ್ಛಾಮಿ
ಕರ್ಣ !ನೇಚ್ಛಾಮಿ .]

ಕರ್ಣಃ – ಕಿಂ ನೇಚ್ಛತಿ ಭಗವಾನ್ .ಇದಮಪಿ ಶ್ರೂಯತಾಂ,
ರವಿತುರಗಸಮಾನಂ ಸಾಧನಂ ರಾಜಲಕ್ಷ್ಮ್ಯಾಃ
ಸಕಲನೃಪತಿಮಾನ್ಯಂ ಮಾನ್ಯಕಾಂಬೋಜಜಾತಂ .

ಸುಗುಣಮನಿಲವೇಗಂಯುದ್ಧದೃಷ್ಟಾಪದಾನಂ
ಸಪದಿ ಬಹುಸಹಸ್ರಂ ವಾಜಿನಾಂ ತೇ ದದಾಮಿ .. 19..

ಶಕ್ರಃ –ಅಸ್ಸ ತ್ತಿ .ಮುಹುತಅಂ ಆಳುಹಾಮಿ .ಣೇಚ್ಛಾಮಿ ಕಣ್ಣ !ಣೇಚ್ಛಾಮಿ .

[ಅಶ್ವ ಇತಿ .ಮುಹೂರ್ತಕಮಾರೋಹಾಮಿ .ನೇಚ್ಛಾಮಿ ಕರ್ಣ !ನೇಚ್ಛಾಮಿ .]

ಕರ್ಣಃ – ಕಿಂ ನೇಚ್ಛತಿ ಭಗವಾನ್ .ಅನ್ಯದಪಿ ಶ್ರೂಯತಾಂ
ಮದಸರಿತಕಪೋಲಂ ಷಟ್ಪದೈಃ ಸೇವ್ಯಮಾನಂ
ಗಿರಿವರನಿಚಯಾಭಂ ಮೇಘಗಂಭೀರಘೋಷಂ .

ಸಿತನಖದಶನಾನಾಂ ವಾರಣಾನಾಮನೇಕಂ
ರಿಪುಸಮರವಿಮರ್ದಂ ವೃಂದಮೇತದ್ ದದಾಮಿ .. 20..

ಶಕ್ರಃ – ಗಅ ತ್ತಿ .ಮುಹುತ್ತಅಂ ಆಳುಹಾಮಿ .ಣೇಚ್ಛಾಮಿ ಕಣ್ಣ !ಣೇಚ್ಛಾಮಿ .

[ಗಜ ಇತಿ .ಮುಹೂರ್ತಕಮಾರೋಹಾಮಿ .ನೇಚ್ಛಾಮಿ ಕರ್ಣ !ನೇಚ್ಛಾಮಿ .]

ಕರ್ಣಃ – ಕಿಂ ನೇಚ್ಛತಿ ಭಗವಾನ್ .ಅನ್ಯದಪಿ ಶ್ರೂಯತಾಂ .ಅಪರ್ಯಾಪ್ತಂ
ಕನಕಂ ದದಾಮಿ .

ಶಕ್ರಃ – ಗಹ್ಣಿಅ ಗಚ್ಛಾಮಿ . (ಕಿಂಚಿದ್ ಗತ್ವಾ)ಣೇಚ್ಛಾಮಿ ಕಣ್ಣ !ಣೇಚ್ಛಾಮಿ
. [ಗೃಹೀತ್ವಾ ಗಚ್ಛಾಮಿ .ನೇಚ್ಛಾಮಿ ಕರ್ಣ !ನೇಚ್ಛಾಮಿ .]

ಕರ್ಣಃ – ತೇನ ಹಿ ಜಿತ್ವಾ ಪೃಥಿವೀಂ ದದಾಮಿ .

ಶಕ್ರಃ –ಪುಹುವೀಏ ಕಿಂ ಕರಿಸ್ಸಂ . [ಪೃಥಿವ್ಯಾ ಕಿಂ ಕರಿಷ್ಯಾಮಿ .]

ಕರ್ಣಃ – ತೇನ ಹ್ಯಗ್ನಿಷ್ಟೋಮಫಲಂ ದದಾಮಿ .

ಶಕ್ರಃ –ಅಗ್ಗಿಟ್ಟೋಮಫಳೇಣ ಕಿಂ ಕಯ್ಯಂ . [ಅಗ್ನಿಷ್ಟೋಮಫಲೇನ ಕಿಂ ಕಾರ್ಯಂ .]

ಕರ್ಣಃ – ತೇನ ಹಿ ಮಚ್ಛಿರೋ ದದಾಮಿ .

ಶಕ್ರಃ –ಅವಿಹಾ ಅವಿಹಾ . [ಅವಿಹಾ ಅವಿಹಾ .]

ಕರ್ಣಃ –ನಭೇತವ್ಯಂ ನಭೇತವ್ಯಂ .ಪ್ರಸೀದತು ಭಗವಾನ್ .ಅನ್ಯದಪಿ ಶ್ರೂಯತಾಂ
.

ಅಂಗೈಃ ಸಹೈವ ಜನಿತಂ ಮಮ ದೇಹರಕ್ಷಾ
ದೇವಾಸುರೈರಪಿ ನ ಭೇದ್ಯಮಿದಂ ಸಹಾಸ್ತ್ರೈಃ .
ದೇಯಂ ತಥಾಪಿ ಕವಚಂ ಸಹ ಕುಂಡಲಾಭ್ಯಾಂ
ಪ್ರೀತ್ಯಾ ಮಯಾ ಭಗವತೋ ರುಚಿತಂಯದಿ ಸ್ಯಾತ್ .. 21..

ಶಕ್ರಃ – (ಸಹರ್ಷಂ)ದೇದು ದೇದು . [ದದಾತು ದದಾತು .]

ಕರ್ಣಃ – (ಆತ್ಮಗತಂ)ಏಷ ಏವಾಸ್ಯ ಕಮಃ . ಕಿನ್ನುಖಲ್ವನೇಕಕಪಟಬುದ್ಧೇಃ
ಕೃಷ್ಣಸ್ಯೋಪಾಯಃ .ಸೋಽಪಿಚ ಭವತು .ಧಿಗಯುಕ್ತಮನುಶೋಚಿತುಂ .ನಾಸ್ತಿ
ಸಂಶಯಃ . (ಪ್ರಕಾಶಂ) ಗೃಹ್ಯತಾಂ .

ಶಲ್ಯಃ –ಅಂಗರಾಜಃ !ನ ದಾತವ್ಯಂ ನ ದಾತವ್ಯಂ .

ಕರ್ಣಃ – ಶಲ್ಯರಾಜ !ಅಲಮಲಂ ವಾರಯಿತುಂ .ಪಶ್ಯ,
ಶಿಕ್ಷಾ ಕ್ಷಯಂ ಗಚ್ಚ್ಛತಿ ಕಾಲಪರ್ಯಯಾತ್
ಸುಬದ್ಧಮೂಲಾ ನಿಪತಂತಿ ಪಾದಪಾಃ .
ಜಲಂ ಜಲಸ್ಥಾನಗತಂ ಚ ಶುಷ್ಯತಿ
ಹುತಂ ಚ ದತ್ತಂ ಚ ತಥೈವ ತಿಷ್ಠತಿ .. 22..

ತಸ್ಮಾದ್ ಗೃಹ್ಯತಾಂ . (ನಿಕೃತ್ಯ ದದಾತಿ)
ಶಕ್ರಃ – (ಗೃಹೀತ್ವಾ ಆತ್ಮಗತಂ) ಗೃಹೀತೇ ಏತೇ .ಪೂರ್ವಮೇವಾಹಂ
ಅರ್ಜುನವಿಜಯಾರ್ಥಂ ಸರ್ವದೇವೈರ್ಯತ್ ಸಮರ್ಥಿತಂ, ತದಿದಾನೀಂ
ಮಯಾನುಷ್ಠಿತಂ
.ತಸ್ಮಾದಹಮಪ್ಯೈರಾವತಮಾರುಹ್ಯಾರ್ಜುನಕರ್ಣಯೋರ್ಯುದ್ಧವಿಶೇಷಂಪಶ್ಯಾಮಿ
.

(ನಿಷ್ಕ್ರಾಂತಃ)
ಶಲ್ಯಃ –ಅಂಗರಾಜ !ವಂಚಿತಃ ಖಲು ಭವಾನ್ .

ಕರ್ಣಃ – ಕೇನ .

ಶಲ್ಯಃ – ಶಕ್ರೇಣ .

ಕರ್ಣಃ –ನ ಖಲು . ಶಕ್ರಃ ಖಲು ಮಯಾ ವಂಚಿತಃ . ಕುತಃ,
ಅನೇಕಯಜ್ಞಾಹುತಿತರ್ಪಿತೋ ದ್ವಿಜೈಃ
ಕಿರೀಟಿಮಾನ್ ದಾನವಸಂಘಮರ್ದನಃ .
ಸುರದ್ವಿಪಾಸ್ಫಾಲನಕರ್ಕಶಾಂಗುಲಿರ್
ಮಯಾ ಕೃತಾರ್ಥಃ ರ್ಖಲು ಪಾಕಶಾಸನಃ .. 23..
(ಪ್ರವಿಶ್ಯ ಬ್ರಾಹ್ಮಣರೂಪೇಣ)

ದೇವದೂತಃ –ಭೋಃ ಕರ್ಣ ! ಕವಚಕುಂಡಲಗ್ರಹಣಪಶ್ಚಾತ್ತಾಪೇನ
ಪುರಂದರೇಣಾನುಗೃಹೀತೋಽಸಿ .ಪಾಂಡವೇಷ್ವೇಕಪುರುಷವಧಾರ್ಥಮಮೋಘಮಸ್ತ್ರಂ
ವಿಮಲಾ ನಾಮ ಶಕ್ತಿರಿಯಂ ಗೃಹ್ಯತಾಂ .

ಕರ್ಣಃ –ಧಿಗ್,ದತ್ತಸ್ಯ ನ ಪ್ರತಿಗೃಹ್ಣಾಮಿ .

ದೇವದೂತಃ –ನನು ಬ್ರಾಹ್ಮಣವಚನಾದ್ ಗೃಹ್ಯತಾಂ .

ಕರ್ಣಃ –ಬ್ರಾಹ್ಮಣವಚನಮಿತಿ .ನ ಮಯಾತಿಕ್ರಾಂತಪೂರ್ವಂ . ಕದಾ ಲಭೇಯ

ದೇವದೂತಃ –ಯದಾ ಸ್ಮರಸಿ ತದಾ ಲಭಸ್ವ .
ಕರ್ಣಃ –ಬಾಢಂ .ಅನುಗೃಹೀತೋಽಸ್ಮಿ .ಪ್ರತಿನಿವರ್ತತಾಂ ಭವಾನ್ .

ದೇವದೂತಃ –ಬಾಢಂ . (ನಿಷ್ಕ್ರಾಂತಃ)
ಕರ್ಣಃ – ಶಲ್ಯರಾಜ !ಯಾವದ್ ರಥಮಾರೋಹಾವಃ .
ಶಲ್ಯಃ –ಬಾಢಂ .

(ರಥಾರೋಹಣಂ ನಾಟಯತಃ)
ಕರ್ಣಃ –ಅಯೇ ಶಬ್ದ ಇವ ಶ್ರೂಯತೇ . ಕಿನ್ನುಖಲ್ವಿದಂ .

ಶಂಖಧ್ವನಿಃ ಪ್ರಲಯಸಾಗರಘೋಷತುಲ್ಯಃ
ಕೃಷ್ಣಸ್ಯ ವಾ ನ ತು ಭವೇತ್ ಸ ತು ಫಲ್ಗುನಸ್ಯ .
ನೂನಂಯುಧಿಷ್ಠಿರಪರಾಜಯಕೋಪಿತಾತ್ಮಾ
ಪಾರ್ಥಃ ಕರಿಷ್ಯತಿ ಯಥಾಬಲಮದ್ಯ ಯುದ್ಧಂ .. 24..

ಶಲ್ಯರಾಜ !ಯತ್ರಾಸಾವರ್ಜುನಃ ತತ್ರೈವ ಚೋದ್ಯತಾಂ ಮಮ ರಥಃ .
ಶಲ್ಯಃ –ಬಾಢಂ .

(ಭರತವಾಕ್ಯಂ)
ಸರ್ವತ್ರ ಸಂಪದಃ ಸಂತು ನಶ್ಯಂತು ವಿಪದಃ ಸದಾ .

ರಾಜಾ ರಾಜಗುಣೋಪೇತೋ ಭೂಮಿಮೇಕಃ ಪ್ರಶಾಸ್ತು ನಃ .. 25..
(ನಿಷ್ಕ್ರಾಂತಾಃ)
ಕರ್ಣಭಾರಮವಸಿತಂ .

ಶುಭಂ ಭೂಯಾತ್ .

